
దరణివంశజులార! తప్పక యిపుడు - నురగసమేతులై యుండుఁ డన్నట్లు2440

బంధురంబుగ నబ్జబాంధవకులుల - బంధించె వడి నాగపాశసంతతుల

వారును నాబ్రహ్మవరము మన్నించి - తారు రాక్షసుచేతఁ దద్దయుఁ దూలి

యాదినారాయణువంశజులైన - మేదినీనాథు లిమ్మెయిఁ గట్టువడిరి.

నేఁడు రాముఁడు గాక నిక్క మూహింప - నాఁ డితఁడే వామనస్వరూపంబు

నటు దాల్చి భూదాన మడిగి యాబలిని - బటుకృతఘ్నతఁ బట్టి బంధించినట్టి

ఫలము రామున కిట్లు ప్రాప్తంబుఁ గాక - పొలియునే మనుజుఁడై పుట్టి యుండగను

అని తమలోఁ దమయాత్మలఁ గుంది - యనిమిషుల్ ఋషులును నాశ్చర్యపడఁగ

ఖిన్నుఁడై యున్న సుగ్రీవునిఁ జూచి - సన్నుతమతి విభీషణుఁ డర్థి పలికె.

"నిది యేల చింతింప నెట్టివారలకు - నొదవవే యాపద లొక్కొక్కచోట

నినకులేశ్వరులకు నే మయ్యె నిపుడు? - ఘననాగపాశముల్ గట్టినంతటనె"
2450

యని పల్కి యతఁడు మాయాదృష్టిఁ జూచి - కనియె రావణసుతు గగనమార్గమునఁ

గని నీరు మంత్రించి కన్నులు దుడిచి - వనజాప్తసుతునకు వలనొప్పఁ జూపె

నారవిజుండును నవ్విభీషణుని - చారుమహామంత్రశక్తిచేఁ జేసి

యాయింద్రజిత్తుని నప్పుడు కాంచి - యాయతోన్నతమగునచలంబుఁ బెఱికి

యెగిసి వేయఁగఁ జూచి యింద్రజిత్తుండు - మొగిఁ దిరిగించె నమ్ములవెల్లి పఱపి

యినజుండు తిరిగిన నినజుని రాకఁ - గని మున్ను వెఱచు రాక్షసులు మోదింప

నప్పుడు విజయుఁడై యయ్యింద్రజిత్తు - ముప్పిరి గొను ముదంబునఁ దన్ను గొలుచు

వారును దానును వడి లంక కరిగి - యారావణునిఁ గాంచి యప్పు డి ట్లనిరి

“చంపితిఁ గపులను సర్పబాణములఁ - గంపింపఁజేసి తిక్ష్వాకువల్లభుల"

నని వేడ్కతోఁ జెప్ప నంతరంగమునఁ - దనయునిమీఁద నెంతయు సంతసిల్లి
2460

రావణుఁ డప్పుడు రయమునఁ ద్రిజట - రావించి యనియె “ధరాపుత్రి నన్ను

నొల్ల దారాముని నొనఁగూడుకొనుట - కుల్లంబులో నమ్మి యుండుటఁ జేసి

నేఁ డింద్రజిత్తుచే నేలకు వచ్చి - పోఁడిమి చెడిన యా భూపాలునునికి

సీతఁ దోడ్కొనిపోయి చెచ్చెఱఁ జూపు - మీతఱిఁ బుష్పక మెక్కించి నీవు

అంత రామునిమీఁది యాసలు దక్కి - చింతింప కిట నన్నుఁ జేరును సీత"

యనవుడు రావణు ననుమతిఁ ద్రిజట - దనుజాంగనలు దాను ధరణీతనూజ

నెనయఁ బుష్పకముపై నెక్కించి వేగ - చనుదెంచి సంగరస్థలిఁ బడియున్న




నాగపాశబద్ధులై యున్న రామలక్ష్మణులఁ జూచి సీత దుఃఖించుట


కపులను రామలక్ష్మణులను జూపఁ - జపలాక్షియును నట్టిచందంబుఁ జూచి

కన్నీరుధారలై క్రమ్మ నందంద - విన్ననై కడుఁదూలి విలపింపఁ దొడఁగెఁ.

"గటకట! రామ! ఓ నీకార్ముకవిద్య - యెటు పోయె? నీయందె యేపారియుండు!

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 9 ఫిబ్రవరి 2024న 04:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

